
Jónkvrouwe Veldeke
Hans Jacobs, Venloos
De Jónkvrouwe löp rónd mit ein straolend gezich,
’t móndkepke is namelik neet mier verplich.
Noow kin ’t intelik de mannegezichte weer herkinne,
is dus de ganzen daag op joets en neet mier binne.

Het löp euver de Parade, de Alde Mert en Flujasplein
en bestudeert mannegezichte, det vindt het toch zoeë fijn.
Op de Steinstraot löp eine knappe man op ’m aaf.
Jónkvrouwes hert zaet bekans op slaag hiel hard: paaf!

Zal dit de waore zien, wao het al jaore nao aan ’t zeuke is?
Mit deze knapperd is absoluut gaar niks mis!
Het kiek ’m in zien ouge, is op slaag verleef
en dae man guuef ’m spontaan ouk nog einen breef.

‘Geej heb gelök’, zaet daen onbekinde mins taege ’m.
‘Geej heb gewónne’, sprik hae oet mit ein moeëje stum.
‘Dit is eine reischeque, morge kint geej al op paad’ sprik hae dan.
‘Nao ein land wied-e-weg, dao krieg geej rillinge van.’

‘Veur, veur mich?’, stamelt de Jónkvrouwe mit vraogende blik.
Van de zenuwe krieg het ouk nog opens d’n hik.
‘Jaowaal schoeënheid, geej heb gewónne’, zaet daen ónbekinde man.
‘Gank heejvan op reis en geneet dreej waeke, det is ’t plan’.

Dae vraemde man löp wiejer, de Jónkvrouwe bekiek d’n breef.
Eine verrassings-reischeque, ein prach kedo van daen hertendeef.
Het ging medein nao hoes, kóffers inpakke en vol ideje,
is het de volgenden daag in volle vaart nao Schiphol gereje. 

Op vekansie, dach de Jónkvrouwe, op zeuk nao nieje manne.
Op vekansie, het zoot medein al vol mit wilde planne.
Genne corona, gen móndkepkes, frisse mannegezichte, hollekedeej.
Ós Jónkvrouwe zoog ’t zitte, de lange vleegreis ging haopelik flot veurbeej.

Nao 37 oor, dreej tösselandinge wiejer en zónder nog maar eine lach
kwaam ’t aan op de Noordpool, det had het neet verwach!
Mit zien kóffer vol zomerse kledjes, zónnecreme en bikini
leep ’t nao eine gids, eine eskimo mit de naam Kaajwienie.

Dreej waeke lang haet ós Jónkvrouwe in ein iglo-hut gezaete,
haet allein maar berevleis en snieëhaze mótte aete.
Kald wies op de knäök, razele wie ein drilboormesjien.
D’r waas aevel nog waat, det deej ’m pas richtig pien:

’t Haet neet éin mannegezich van die eskimo’s kinne óntdekke,
die deje eur gezich namelik mit berevelle bedekke.
Eine eskimo is dan ouk neet zien groeëte leefde gewaore.
Nao dreej waeke flot nao hoes, genne man maar waal bevraore!

De Groeëte Venlose 
Vastelaovesoptoch 2022
Heinz Vink, Venloos
Wie kin ik noow toch zoeë däözig zien um dit veur ós Venlonaere 
van laevesbelang ziende gebeure te vergaete. ’t Kump mich veur 
asof mich ’t leech is oetgegaon.
Ik had ’t nog zoeë good in mien klein tes-opschriefbukske geschre-
ve, maondaag dertien oor elf, op de Parade. Mins waat bisse toch 
ein däözig deer.
Mót mich noow flink spoje, mót mien vimme nog smaere en dus ouk 
opaete met ein tas kóffie d’r beej. Want beej d’n optoch beer kloeke 
op de neuchtere maag duit de mins gen good. En dan mót ik mich 
ouk nog mien pekske aantrekke, mien hudje zeuke en wat kleur op 
mien snoet bringe want zónder sjmienk löpse d’r met zónnen daag 
beej wie ein bleik pletske.

Intelik alles klaor en ik kin gaon. Met flinke schrit in de bein spooj ik 
mich richting de stad, op nao de Parade. 
Hèhè, ik heb ’t gehaold en ik heb ein plaetske gevónde in d’n drei 
op de Parade in de buurt van de Jóngerekerk. Vuuel minse um mich 
haer, waal allemaol netjes op anderhalve maeter van mekaar, det 
waal. Van heej oet kin ik d’n optoch good zeen kómme en alles op 
mien gemaak beklotse. 
Gelökkig bin ik nog neet ech te laat want dao zeen ik halverwaege 
de Parade al de cente-buulkes aankómme veur de jäörlikse collecte 
veur ’t Roeëje Kruuts. Heb ik toch in mienen häös gen kleingeld in 
mien kallebeske gestaoke en veur groeët geld bin ik dudelik toch te 
gietsig. 
Ik doon net of ik die buulkes neet zeen en kiek met eine kieëbus wie 
ein klaproeës d’n andere kant oet maar van binne schoef ik mich 
kapoedewiets.

Dao kump ouk al d’n ierste groep, Showorkes Hermenie Fortissimo. 
Man waat kinne die moeëj träöte, dao krieg me geliek gooj zin van 
en mien ergernis euver mien däözigheid wuurd allewiels al örtelik 
minder. 
Achter Fortissimo zeen ik al d’n iersten dansgroep aan kómme 
huppele, de Corona-bölkes. Die bölkes loupe euveral nao de minse 
naeve de waeg um dao idderein aan te rake en met ’t Corona-virus 
te infectere, zeej waere opgevolg door ‘ne ganse groep met allemaol 
groeëte spuite die dan weer de minse ‘n eigegemak anti-
Corona-vaccin gaeve, maar allein die minse die det zelf wille.

D’r staon ouk protesterende anti-vaxers naeve de kant, maar die 
kriege óngevraog ‘nen haffel anti-corona-vaccinatie-confetti-pille 
euver eur pruuk gestruid. Dao zien ze veurluipig nog waal zeut mei. 
Mótte ze maar neet zoeëvuuel luustere nao nep-niejs en ouk gennen 
ónzin oetkraome.
Dao kómme ouk de ierste faatse al aan. Ze loupe wat op en neer 
naeve ’t publiek en zien dudelik ‘n bietje de waeg kwiet en weite 
neet wao ze aan toe zien. 
Mótte ze noow waal of neet ein móndkepke op? De eine hilt ’t d’r op 
det ’t neet nuuëdig is, want det haet de minister gezag, maar d’n 
andere zaet det ’t toch waal mót want de res van de waereld duit 
det ouk. Zien weej heej noow zoeë slum en de res van de waereld 
zoeë däözig, of is ’t andersum? Op of aaf, ze kómme d’r neet oet en 
vraoge de minse langs de kant um goje raod. Maar ouk dao blief de 
verwarring en kump d’r gen dudelikheid. Ik lach mich de mies.

En zoeë trekke de verschillende groepe, meziekgezelschappe, joeks-
kepelle, faatse en wages aan mich veurbeej. Ik vergaap mich aan 
de kleureprach van de kleier, de joeksigheid van de ónderwerpe en 

de oetbundige wies waomei de deilnemers door d’n optoch piere en 
springe.
Wie det in eine goje Venlose optoch zoeë huurt, kómme d’r ouk de 
nuuëdige gater veurbeej loupe. D’r zien erge moeëje gater beej, 
maar jaomer genóg ouk wat van die gater die wat minder kleurig en 
verzörg waere geprissenteerd. Jaomer.

Dao zeen ik ouk al mien geleefde maedjes van de Kösmuulkes aan-
kómme. Net wie andere jaore gekleid in moeëje, kleurige en zelf-
gemakde pekskes. Heej zitte ouk ein paar van mien vrindinne beej. 
Ik zoel det hieël gaer ouk waal wille, maar ik bin jaomer genóg neet 
zoeë muzikaal aangelag en kin ouk nog ‘s gen halve noeët laeze, 
laot staon träöte. Maar ’t blief joeksig um ze te zeen en te hure.
Gans in de vaerte zeen ik baove alles oet allewiels ouk al de wage 
met Vors Joeccius XI en ziene wieze Raod van Elf doeënderbeej 
kómme met dao achter, nog hoeëger d’r baove oetstaeke, de wage 
van ózze Jocus Prins 2022 met zien twieë adjudante. 
Waat ‘n prónkstök en waat ‘n vaereprach dao baove in daen haan 
wao de Prins in steit.

Ik vergaap mich d’r gans aan, zoeëzier det ik inens ‘ne groeëte 
kramp krieg in miene nek en ik mich met ‘ne schoek kepot schrik.
Aevel? Schrik, waovan? Wao bin ik? Waat gebeurt d’r? 
Ik kiek um mich haer en zeen det ik in mien eige bed lig. Dao kiek ik 
rech in ‘t leeflik mörfke van mienen Harie, dae mich zörgelik aankiek 
en mich vruueg: “snoebel waat mankeert dich, wao bis dich mei 
bezig?” Dich waas zoeë hard met dienen bums aan ’t dreie det ik 
mich zörg makde en ik dich wakker heb gestoek.

Och jóng had det maar gelaote, had det toch neet gedaon. Waat 
vind ik dit jaomer. 
Ik heb zoeë heerlik ligge druime van dae schoeëne groeëte Venlosen 
optoch en noow des dich mich wakker hebs gemak, bin ik ‘m kwiet 
en weit ik det d’r gaar gennen optoch waas. 
Waat vind ik dit erg. Ik kin waal bäöke. Laot mich maar effe met rös 
en gank dich veurluipig oet mien ouge.
Ik wil weer vaerder slaope en lekker druime van einen echten 
optoch, in 2023.

Naoschrif: 
Óndertösse heb ik ‘t Harie vergaeve en kinne weej weer same door 
ein deur en ouk weer same in ein bed slaope. Maar ik blief d’r beej, 
ik heb genaote van daen optoch dae gennen optoch waas.

Groetjes, Josefien.

De prinses
Herman Bors, Tegels (oet Platbook 7)

Geej gluif ‘t neet, maar ich bön ‘n prinses,
‘n Prinses van ‘n jaor of zes.

Geej gluif ‘t neet, maar ich bön ‘n prinses,
Ich drink yogi oet ein golde fles

Geej gluif ‘t neet, maar ich bön ‘n prinses,
En ós pelies haet ein bordes.

Geej gluif ‘t neet, maar ich bön ‘n prinses,
Ich heb golde sjunkes en ein hoesorkes.

Geej gluif ‘t neet, maar ich bön ‘n prinses,
Beej de prinse heb ich vuël succes.

En troewens
Miene pappa dae is keuning, dae ken alles regele.

Dus as ik groeët bön, waer ich keunigin van Tegele.

Ald vrouwke – 1

Alde energieraekening

José Vercoulen, Grevors

Jeanne Alsters, Venloos

Ik gaon de kapsalon binne vur mien periodieke knipbeurt.
‘Gank ma vas zitte’, zaet de kapster. 
Ik gaon zitte en doot alvas mienen bril aaf. Ik leg um op ut schaap.

Taegeneuver mich zit en ald vrouwke. Ik schat eur midde séventig. 
Ze kiek mich serieus aan. Eur gezich is wat bleikig in ut heldere TL-
leech. Ze haet aafhangende augleeje, en van die rimpels rônd de 
auge en de mônd, die se kries asse vuuel gelache hes in dien laeve.

Ze kump mich bekend veur. Wao liekt ze op? Dan weit ik ut: ze 
liek op mien mooder. Mien mooder  is al 15 jaor doëd, ma ik zeen 
duudelijk de geliekenis.
D’r verschient in eur auge ennen blik van herkenning. Zuut ze in 
mich ok de geliekenis? 
Ma ik bin viefentwintig, zeej is dudeluk vuuel alder dan ik.
Eur auge beginne te twinkele: ik weit dasse jônger bis. Ze glimlacht. 
Ik glimlach…

De kapster kump achter mich staon. ‘Wat wil se dat ik d’r aan doot?’ 
vrug ze. ‘Och, doot ma gewoën zoeas altied.’
Ik kiek in ut speegel… ut ald vrouwke is weg.

Beej ‘t ordene van alde papperasse kwaam ik iets taege waovan ik 
deep truuk in mien herinnering meus gaon: ‘t jaortal stónd d’r op: 
1943! En d'n alde gaaskaetel in Genuuë! Ein energienota van haos 
80 jaor geleje. D’r woort nog geraekend in cente; gaas, water en 
leech.
Vruger kwaam d’n hier De Wit van de gemeintebedrieve persuuenlik 
aan hoes de maeterstande opneme. En ónder ein tas kóffie woort ‘t 
Venlose niets bespraoke!

Dialekvereiniging Veldeke kint ’n historie die nao haos 100 jaor 
geleje, in 1926, is begós. 
Toen kwame in Mestreech ’n deil notabele beejein die zich óngerös 
makde euver ’t truukloupe van ’t gebroek van ’t Limburgs dialek. 
Die zörg waas neet nie: al in de 18e en 19e ieëw vinde weej publi-
caties wao-in de ings wuurt oetgespraoke det ’t dialek verlaore zoel 
gaon ónder invlood van aanvankelik ’t Frans en later ’t Nederlands 
as officiële taal. 

In 1926 wuurt de oetveuring en instandhalding van de Limburgse 
dialekte veur ’t iers in vereinigingsverband verspreid. 
De naam Veldeke verwies nao d’n dichter Henric van Veldeke, dae 
ouk ieëwe ierder zien gedichte schreef in de toendertied 
gebroekelike streektaal. 
Maar aanvankelik schreef me de naam nog mit puntjes tösse de let-
ters, waomei Veldeke ’n aafkorting woort veur ’t motto: ‘’Veur Eder 
Limburgs Dialek Ein Krachtige Einvormigheid”. Daomei woort van 
d’n eine kant verweze nao de vuuelvormigheid van de dialekte die 
Limburg riek waas (en is), terwiel van d’n andere kant ’t streve nao 
uniformering van spelling en weergave daovan woort oetgedrök.

Ónder de Twieëde Wereldoorlog duit zich ’t opvallend verschiensel 
veur det ’t aantal leje van Veldeke explosief greujt. 
Ónder ’t regime van ’ne vraemde bezetter zeuke Limburgers nao ’n 
meneer um de verbóndenheid mit euren eige gebaortegrónd, 
provincie en land aan te haole. 
Veldeke veurzuut klaorbliekelik in die behoefte, want ’t leje-aantal 
geit in die ierste oorlogsjaore van 300 nao ruum 800. 
Óndanks de taegeslaeg en barrières van d’n oorlog wet Veldeke 
good op de bein te blieve ónder de oorlogsjaore.

De greuj dae Veldeke doormak ónder d’n oorlog, zet zich door nao 
de bevrijding. 
In steeds mier plaatse waere lokaal Veldeke-kringe opgerich. 
Op 20 jannewari 1947 woort de krink Veldeke Venlo opgerich en is 
heejmei de aldste nog actieve krink van de 10 kringe van Veldeke 
Limburg.

De ierste beejeinkóms mit veurdrachte in ’t dialek van de krink 
Venlo trok 500 bezeukers.
Veldeke Venlo haet in de loup van de jaore hiel vuuel gedaon um ’t 

dialek in stand te halde en activiteite te organisere veur eur leje.
‘n Paar veurbeelde heejvan zien, de cursus Laeze en Schrieve, ‘t 
oetbringe van ’t Venlose waordebook in 1993 en de nieje oetgave 
aangepas aan de spelling 2003 in ’t jaor 2016.

In de loup der jaore hebbe weej verscheie beuk en gedichtebundels 
oetgebrach. Veur dit jubileumjaor hebbe weej nog ‘ne gedichtebun-
del oetgebrach mit 100 gedichte veurzeen van foto’s oet de betrokke 
plaatse. Op verzeuk van vuuel minse hebbe weej ’t kaokbook 
laote herdrökke. Dit is heejmei ’t beste verkochde Venlose book. 
Dan hebbe weej ouk nog ós vereinigingsblaad de Kroedwis dae al 
40 jaor lang dreej kier per jaor verschient.
In 2016 waas d’r ’n tenielveurstelling “Ode aan Sef Cornet”.

Vaerder organiseert Veldeke Venlo vuuel jaorliks truukkierende 
activiteite zoeëas de finale van de Venlose en Tegelse declamatie-
wedstrieje, de Limburgse finale van de declamatiewedstried en de 
Slumste Venlonaer.

Veldeke en 75 jaor Veldeke Venlo
Henk Buskes (veurzitter), Venloos

Henric van Veldeke,
Hasselt

Lockdown op zölder
Hay van Hoorn, Venloos
In de gedichtebundel dae Veldeke Venlo haet oetgegaeve zien op 
’t ind van ’t twieëde gedeilte van ónderstaond stök de letste zinne 
neet aafgedrök. Met Hay hebbe weej aafgespraoke zien moeëje 
beejdrage veur d’n bundel in deze Kroedwis op te neme.

Venlo, fibberwari 1953
Aan de radio gekluusterd woort daag in daag oet geluusterd

nao ‘t dreuvig niets oet ‘t vaere Zieëland
wao de dieke ’t neet mier hele,  

wao door ’t kolkende water hónderde doeëje vele.

Ónder ’t motto Beurzen open, dijken dicht
trok gans Nederland de portemenee.

Ouk mien gespaard vastelaovesgeld waas daobeej,
want dae vastelaovend ging neet door 

Jocus noom ein klook besloet 
Bloos ‘t vastelaoveskerske oet.

Mich as 12-jäörige vastelaovesgek veel det zwaor.

Maar wie vertel ik det aan mien vastelaovesvrinde,                              
woeënende in die doeëze op zölder, zoeë vroog ik mich aaf:

de sjaelkes, de brilkes, de alde feep en pareplukes,
de kraegskes, de fuuelkes, de cowboyhood en nóndejukes?

As die binne meuste blieve broke ze tent gans aaf!

Umdet ik ‘t eur zellef neet dörfde te vertelle 
besloot ik de Dieke Tróm te belle, 

dae kós waal taege ein stuuetje, loog neet gauw ’t luuedje
‘Kump good’, zag d’n Dieke en wis mit wiesheid en gedöld 

‘t protes te verstómme, 
op snippenäörtje eine zölder-opstand te veurkómme.

Venlo, fibberwari 2021.
Ein fies gemein coronavirus sleit toe, waereldwied. 

Hónderddoezende minse rake eur laeve, baan, toekóms kwiet
Opnie ein jocusbesloet, helder en klaor

‘Alle vastelaovesjoeks geit weer neet door!’

Mit loeëd in de schoon ging d’n Dieke toen nog ens de zölder op
mit ’t treurige niets van eine totale vastelaovesstop.

Geliek brook de pleuris oet, sneuvelde de ierste zölderroet.
Ze hele eine protesmars mit de alde Feep veurop,
houwde op potte en panne, stampde op de vloer,

repe in koeër: ‘Genne vastelaovesstop! Weej wille de Parade op!’
‘t Woort zoeë erg det de euver-buurvrouw, Maria van de kersstal,

op hoeëg puuet kwaam klage euver dae redouw: 
‘Schaamp geej óg neet?

Dalik wuurt mien niej kiendje nog wakker van óg gekeet.’ 

In eine mum woort ’t stil, hoors allein nog Maria’s stum:
‘Ik waas lets nog zelf in ‘t stedje van lol en plezeer 

maar dao waas gen spraoke mier van plezeer.
Winkels, parke, theaters, herberge, straote,

alles waas stil, akelig stil… verlaote.
De Venlonaere zote verdretig thoes, bang um besmet te rake

haopende op ein spuitje det eur baeter meus make.’

Op slaag verstómde ‘t letste protes-gebölder op zölder. 
Me kós ein speld én de träönkes van de alde Feep hure valle
en toen de Dieke Tróm nog ens vroog um aafstand te halde, 

in eure kleijerkas te blieve en móndkepkes te drage
hoors se nemes mier nog klage.

Allein ’t zieje sjaelke waas neet in ziene sas
En ’t reep:  

‘OCHERM, OCHERM, IK KWAAM ZOEË GAER 
DIT JAOR NOG OET DE KAS!’

Ton van Reen, Venloos

Veur ós 75-jäörig jubileumjaor krege weej van Ton van Reen ein 
8-tal korte verhäölkes geprissenteerd um d’r eintje oet te keze en te 
vertale veur ós jubileumnummer.
Met eine hielen houp dank aan Ton van Reen (en met hiel vuuel 
plezeer in ‘t Venloos umgezatte door Marij Bongers).

Pelsjeskes en pellerienkes

Vruger, in de nao-oorlogse jaore, waas de zóndaagse hoeëgmis de 
gelaegeheid beej oetstek um op dien bes veur d’n daag te kómme. 
Aan de kleier kós se de stand aafzeen, de waalgestelde van d’n 
dörpsadel, de middestanders, de boere en de werkluuj. Veural de 
sjieke dames, de vrouwe van d’n dokter, börgemeister en gemein-
telike sikkertaris, lepe d’r beej as of zeej nao ein fees ginge en lete 
maar al te geer zeen waat veur sjieke kleier det ze hadde. Op eur 
allermoeëjs lepe ze nao de kerk. Ze droge hudjes met fuuelkes en 
pellerienkes, schouwerjeskes van bónt of van broderie. Zelfs midde 
in de zomer hadde ze zwarte haeskes aan, net as eur manne die 
glacés droge, det ware dunne hase van mökkeleer. 

In de winter droge de dames ouk pelsjes, de goodkoupste ware 
gemak van knienevelle, de deurdere van bónt van zilvervos, nerts of 
chinchilla’s. Mootwörmbónt waas ouk in trek veur de binnevoring 
van gans deure bóntjes en um d’r moefkes (handwermers) van 
te make. Gehaaide boerejónge ging in ‘t veurjaor op jach nao die 
mootwörm op de velde en weilande en verdeende dao eine moeëje 
cent mei.

Dök droge de dames ouk nog ein pelske as sjaal, d’n bóntjas van 
nerts met as sjaal eine ganse vos met de stert, de puuetjes en de 
kop met glinsterende uigskes d’r nog aan. Zoeë dachte de dames 
deftig te zien, veural ouk umdet Keunigin Wilhelmina dök zó’n 
bieëstevel um euren hals droog.
Smeis ging ik achter zó’n sjieke dame loupe, um te kieke of det 
bieës nog ech kós kieke, maar óndanks de schittering bleve de glaze 
uigskes doeëd.

Net as alle andere vrouwe oet ós straot met werkluuj, had mien 
moder van det alles niks. Zomer en winter droog zeej ‘ne beigen 
euverjas. Wies det dae nao ‘n jaor of tien vaal woord, toen woord 
hae binnesteboete gekierd door Miet Kampen, de buurvrouw die 
neister waas, waonao de jas nog jaore meiging.
Mien bestemoder die beej ós inwoeënde, had waal ein pellerienke 

met gebordeurde blome. Zeej droog ‘t noeëts. D’r waas ein foto 
waorop zeej ‘t pellerienke droog, gemak op ‘n treinreis nao Lourdes, 
‘n groepsfoto van widvrouwe van katholiek spoorwaegperseniel, 
gemak veur de grot van de verschiening. ‘n Aantal vrouwe droog 
toen ouk ‘n pellerienke. Waarschienlik hebbe zeej, allemaol gebaore 
tösse 1870 en 1900, de eigelike bedoeling van de pellerienkes nog 
gekind: ‘t bedevaartjeske det deemood en nederigheid oetstraolde. 

‘t Woord pellerienke waas van Franse herkóms en dankde ziene 
naam aan ‘t kleidingstök van de pelgrim, dae in ‘t Frans pélerin hit.
Zoeë ware d’r vuuel Franse wäörd in ós Limburgse taal, zoeëas 
valise det flieske woord en voile det fuuelke woord geneump.
Eigelik droge die deftige dames ‘t pellerienke op de verkierde wies. 
‘t Meus nederigheid oetstraole, maar wies det in de vergaetelheid 
kwaam, benaodrökde die deure pellerienkes van bónt of broderie 
juus wie sjiek de draagsters ware.

Taegeswoordig zuus se weer mier pellerienkes. Moeëdeóntwerpers 
make van alles en nog waat pellerienkes, as ‘t maar opvelt. Ze 
dene neet mier veur de deemood. Veural filmsterre drage ze euver 
eur bloeëte schouwers. Pellerienkes dene nog allein maar um de 
schoeënheid van ‘t lief te benaodrökke. De echte pellerienkes van 
de bedevaartgengers zuus se noow nog allein maar in de Limburgse 
musea, tösse verstufde vaenkes en vergaete roeëzekranse.

Sjuum – schuimspaan
Mèt de sjuum kèns se de ouge oet de soep vèsse.

Kemeliemaeker – kunstenmaker
Det is ‘ne gójje kemeliemaeker.

Sjnoeve – sterk tochten op straathoeken en pleinen
Rónk öm de kèrktore kèn ’t dök good sjnoeve.

Leim – leem
Heej in d’n haof is de grónk keihel, dao zit vuuel leim in.

Geplaar – narigheid/ getob
Mèt al det geplaar kómme we gènne sjtap wieër.

Sjtekkerig – taai en hard/ houtig
Dae sjperjes is neet te aete, dae is sjtekkerig.

Kössjteek – sloop
As se sjoeën lakes op bèd duis mós se ouch de kössjteek doon.

Kaer – pit
Det klein dink is ’n vinnig, dao zit kaer in.

Sjpies – spijs / metselspecie
Mèt Paose duit d’m bekker sjpies in ’t paosbroeëd.

Körse – kersen
In Vènlo zègge ze kerse en heej in Tegele zaes se körse.

Sjpraone – spreeuwen
De sjpraone hebbe mich de ganse körsemboum laeg gevraete.

Kèrkesjleutelkes – sleutelbloemen/ primula’s
Vruger sjting die ganse wei vol mèt kèrkesjleutelkes.		

Däör – dorens
Beej ’t braomele plökke heb ich mich de ganse erm verkrats aan de däör.

Biemelkes – bungelende ornamentjes/sieraden
Op zóndaag deej groeëtmóder de biemelkes in de oere.

Tegels blief Tegels
Heemkundige Kring Tegelen, Tegels

Bingels – jarratelles
De kouse woorte opgehaje mèt bingels.

Ónkelreube – voederbieten
In de winkter woort ’t vieë beej gevoord mèt ónkelreube.

Liefke – borstrokje
As se ’t kaad haes duis se dich maar wir ’n liefke aan.

Geitepuuet – linker en rechterschoen verwisseld 
Klein kinger loupe waal ‘ns op geitepuuet.

Transenere – stiekem pesten/klieren
Ich gaon nao d’n tandarts, dae’m baktank duit mich niks as transenere.

Lammentere – klagen
Dao wuuers se muug van, van die vrouw, die duit niks as lammentere.

Sjnieder – snijder/kleermaker
De sjnieder haet dien niej sóndese bóks korter gemak.

Sjtökkere – verstellen
Ich bleef häöke aan dae nagel, nów mót de [neister] mich de bóks wir sjtökkere.  

Sjtiepe – stutten
D’r hange zoeë vuuel paere aan dae’n tak, dae mós se sjtiepe, 
angers brik d’r aaf.

Gaspel – gesp
Dów haes ’n sjoeën gaspel aan dien kallebeske.

Kaerke – klein plat mandje voor huishoudelijk gebruik
As oma petatte sjèlde deej zeej det in ’t petattekaerke.             

Vraoge, mieër Tegels of reacties: www.hktegelen.nl

Mèt dank aan Heemkundige Kring Tegelen, Toine Ambaum en zien 
brónsgreun bukske en ‘t book Tegels Dialek.

Kersstumming

Ald vrouwke – 2 Sjonder wurt ‘t neet
José Vercoulen, Grevors Robert Janssen, Heljes (oet Platbook 2)
Ik môt vur miene prik naor ut vaccinatiecentrum. Met vuuël meujte 
heb ik en aafspraok kunne verwerve. Ik heb ut geduldig gedrage, de 
minse aan d’n tillefoon kunne d’r ok niks aan doon dat ut zoë löp. 
Zeej hebbe ok ni um deze pandemie gevraog.
Nou staon ik, tenslotte, met môndkepke, in en lange riej, met 
minse van miene eige laeftied, iddere kiër anderhalve maeter op te 
schuuve wies aan d’n doorgang wao se en cabine toegeweze kries 
vur diene prik.
De prik-medewerkster is hiel aardig. Eur hoevuulste prikklant zal ik 
zien vandaag?
‘Ziet geej bang vur de prik?’
Ik kiek eur bevraemp aan, ik bin toch gen kind? ‘Nae!’
‘Veult geej ôch ok einzaam nou, met dae lock-down nou d’r neet 
miër zoevuuel meug?’
‘Nae, mien laeve geit gewoen vaerder, allein doot ik nou àndere leu-

ke dinge, dinge die wàl meuge.’ 
Ik neum dinge op die ik deej toen 
d’r nog gen corona waar: 
oppasse op mien kleinkinder, 
zinge, teniëlspeule…’
‘En… mis geej dat neet nou?’
‘Nae, ik bin blieve oppasse op 
mien kleinkinder en dao doot ik 
nou hiele leuke dinge mej, zoeas 
enne moestuin aanlegge en 
kiepe-eier oetbroeije tot d’r 
kuukskes oetkome. Allemaol 
leuke dinge die ik anders ni zoew 
doon.’
‘Wat góód van ôch dat geej dat 
nòg allemaol doot.’
Nòg doot? Waorum zaet ze dat 
zoe betuttelend? Ik bin toch gen 
alde vrouw! Ik kiek rond en zeen 
oetsloetend alde minse um mich 
haer, minse met lange bezörgde 

gezichte. Ze kieke allemaol ofdat eur wat is aafgepak.
De zörgmedewerkster kiek alwer oét naor de volgende prikklant. En 
ald vrouwke van midde seventig steit klaor in de deur-aopening. Ze 
geit met en zoor gezich opziej, bang door mich besmet te rake.
Ik had eur gaer besmet met mien optimisme…

Ich heb dich in mien erm, dien uigskes zien toe.
Doe bis meuj van ‘t wakker zien.

Dich bis gans oetgeteld en ligs ‘n bietje sjuun,
zaats se zoe ouch in de boek missjien?

En dan strumpt d’r zoeveul geluk door mien lief,
en mei dink ich; as ich d’r now in blief,

huul dan neet um mich, nae, heb gen verdreet,
want sjonder as dit wurt ‘t neet.

Badmintonclub Rapido 60 jaor
Henk Geenen, Venloos
Net as ós eige vereiniging Veldeke Venlo haet ouk de badmintonclub 
Rapido ein jubileum te viere. Eigelik waas dit al gepland in 2020, 
maar door de Coronacrisis is dit oetgesteld. Heejónder kint geej 
kinnismake met dees jubilerende vereiniging.

Ind jaore vieftig van de veurige ieëw zien ‘n aantal besteursleje van 
instuif “St. Lambertus” dökker op zóndaagmiddaag taege ‘ne shuttle 
gaon houwe. Dit vónd plaats in de zaal van “Ons Huis”, ‘t parochie-
hoes van de Lambertusparochie in Blierick.
Umdet de instuif altied op zóndaagaovend plaatsvónd en dezen 
aovend veurbereid meus waere waas d’r behoefte aan ‘ne vaste 
speulaovend.

Beslaote woort um op vriedaagaovend de zaal taege ‘n klein be-
draag te heure, waat inheel det d’r ouk contributie betaald meus 
waere. ‘t Aantal badminton leefhebbers greujde umdet femilie en 
vrinde ouk interesse hadde.
Umdet de zaalverleechting neet geschik waas um te badmintonne 
woort aan de ziekante van ‘t speulveld op ‘n huuegte van twieë 
maeter ‘n plank geplaats met op elke plank 6 fittinge van 100 Watt 
lampe. Ideaal waas det neet, want as se in de lampe keeks waas se 
tiedelik blind.
Wedstriede woorte d’r nog nauweliks gespeuld met oetzóndering 
van inkele partiekes taege leje van ‘t kerkkoeër, die nao aafloup van 
de repetitie ouk waal ens badmintonde. De leje van de instuif wilde 
mier wedstriede speule, dus woort nao euverleg beslaote um com-
petitie te gaon speule. Heejveur meuste zeej zich aansloete beej 
de Nederlandse Badmintonbónd en ouk meus d’r ‘ne naam waere 
verzónne. Oetintelik brach ‘t Spaanse waordebook oetkóms. De 
Spaanse taal is namelik riek aan kernachtige oetdrökkinge die ge-
mekkelik in ‘t gehuur ligge. Gekaoze woort veur RAPIDO, ‘t Spaanse 

waord veur snel. Inmiddels zien 
we aanbeland in 1961 en telde 
Rapido twelf leje. D’r woorte 2 
teams gevormp veur deilname 
aan de competitie, ein team in 
de 2e klasse distrik A en ‘t 
twieëde team in de 2e klasse 
distrik B. Dit twieëde team 
woort medein kampioen en ‘t 
andere team eindigde op de 

twieëde plaats. ‘t Ierste team promo-
veerde in 1963 nao de 1e klasse van eur 
distrik 
en in 1964 vónd promotie plaats nao 
de 3e klasse landelijk.
Umdet inkele goje speulers en 
speulsters vertrokke nao mier prestatief 
ingestelde vereiniginge, waas hand-
having in de landelike competitie 
ónmeugelik en woort verzóch um truuk-
geplaats te waere nao de 1e klasse van 
‘t distrik. Eigelik waas dit te veurbarig, 
want Rapido kreeg de beschikking 
euver de zaal in de Noeëdkerk aan de Laurentiusstraot in Blierick 
wao dreej bane ware aangebrach. ‘t Aantal leje greujde sterk met 
ouk ‘n aantal vuuelbelaovende talente. 

In 1966 woort Rapido dan ouk weer kampioen in de 1e klasse. 
Promotie nao de 3e klasse landelijk volgde en ouk ‘t twieëde team 
woort kampioen in de 2e klasse en promoveerde nao de 1e klasse.
Nao ‘n aantal succesvolle jaore volgde nao ‘t seizoen 1970/1971 
toch weer degradatie veur de teams. Gekaoze is toen um veural 
recreatief bezig te zien, aevel wies aan 1990 waas d’r altied ‘n team 
van Rapido det deelnoom aan de bondscompetitie, waat zeker gen 
slech resultaat is veur ‘n recreatieve badmintonclub.

Begin jaore sevetig vónde d’r bespraekinge plaats tösse de verschil-
lende badmintonverenigingen in Venlo en Blierick um te gaon 
fusere um zoeë ‘t prestatieve niveau te verhuuege. Maar Rapido 
haet gekaoze um veural recreatief bezig te zien. Ouk eur jaor-
programma had steeds mier recreatieve activiteite en gezeen ‘t liege 
lejeverloup waas dit bliekbaar de juuste waeg.

In 1988 meus de zaal aan de Laurentiusstraot waere verlaote en 
nao tiedelik in de Venlose sporthal aan de Craneveldstraot taege de 
shuttle geslage te hebbe kós verhoes waere nao ‘t vertrouwde 
Blierick in sporthal Egerbos.

Heej had Rapido inens 6 bane tot eur beschikking en dus kóste d’r 
weer nieje leje aangeworve waere.  In 1991 woort beslaote um 
Rapido truuk te trekke oet de Nederlandse Badmintonbónd en heej-
daor kwaam d’r ‘n ind aan ‘t competitiespeule.

Voetballe waas jaorelang ein van de belangriekste naeve-activiteite 
binne de vereiniging en ‘t jaorlikse voetbaltoernooi veur badminton

clubs waas ein van de activiteite van Rapido. Daonaeve woorte d’r 
nog vuuel andere activiteite georganiseerd, zoeëas auto- en fiets-
oriëntatietochte, droppinge, kaegelaovende en vrindschappelike 
badmintonóntmoetinge met andere recreatieve vereiniginge. Ouk 
de dobbel-knobbeltochte en de midzomernachfeeste en ‘t Eulennest 
ware ein begrip veur de aldere garde binne de vereiniging. 

Themaweekende beej de blokhut in de “Wielder” ware ouk jaorliks 
truukkómmende evenemente. Taegeswaordig is de blokhut d’r neet 
mier en ouk de “ruige” weekende hebbe plaatsgemak veur neet 
minder gezellige hotelweekende die de letste jaore in de Eifel of ‘t 
Sauerland plaatsvinde.

In 2010 bestónd Rapido 50 jaor wat met 2 groeëte activiteite woort 
gevierd: ‘n reüniebeejeinkóms en eine feesdaag in Zalzershaof in 
Holt-Blierick. Veur de reünie hadde zich 150 leje, partners en ald-
leje ingeschreve en op dezen daag woorte ouk alle jubilarisse in ‘t 
kader van ‘t 50 jeurig bestaon gehöldig.

De feesdaag op 25 september 2010 waas hiel geslaag met ‘n rónd-
vaart op Moder Maas, ‘n optreje van ‘n joekskapel SOM oet Meijel. 
D’n daag woort aafgeslaote met ‘n heerlik buffet veur de inwendige 
mins en nog ‘n optreje van de Old Square Jazzband oet Venlo.
De viering van ‘t zestig jeurig bestaon stónd gepland veur 
september 2020 maar zoeëas vuuel activiteite woort ouk dit fees 
aafgelas vanwaege Corona. De club is de letste jaore gegreujd, in 
totaal 72 leje, waovan 20 'neet speulende' leje. Eín groeëte femilie.

Spreuke en gedichte in Venlo – 
Wao is dit?
Op verscheie plekke in Venlo staon spreuke of gedichte op more 
of gebouwe. Heejónder zeet geej ‘n aantal veurbeelde.
Weit geej wao dees te vinde zien? 
De oplossing steit achter in deze Kroedwis.

Sperjus mit 'ne oranje band Witte Bótter
Wiel Maassen, Venloos
Recep veur 10 persoeëne (de ganse femilie dus)

Waat hebbe weej nuuedig?:
-	 10  halve kiepfilets (mótte eigelik 10 halve kiepeborste zien)
-	 10 mandarijntjes (blik mandarijnpartjes is ouk good en 
	 mekkeliker)
-	 60 spere sperjus
-	 1 liter kiepebouillon
-	 300 gr. gooj bótter (mót eigelik witte bótter zien, maar det is 	
	 nógal vuuel werk um te make)

’t Klaor make:
-	 Pocheer de kiepfilets 7 min in de kiepebouillon.
-	 Zet daonao die kiepfilets werm weg (b.v. in ‘ne werme aove)
-	 De sperjus good schelle, de ónderste stökskes d’r vanaaf snieje
-	 De sperjus 15 min kaoke (zeej zien gaar as se ’n verket aan d’n 	
	 ónderkant van de sperjus good d’r in kins prikke)
-	 Gooj bótter hiééél zaag (bald vloeibaar) laote waere
-	 Haol de mandarijnenpartjes oet ’t blik, effe oet laote lekke.
-	 As de sperjus gaar is, dan 10 x ‘nen telder opmake:
	 Op ’nen lich verwermden desserttelder 2 aetlaepels vloeibare 	
	 gooj bótter doon.
	 Leg dao de in tranches gesneje kiepfilet op
	 Leg dan de sperjus mit de köpkes op de kiepfilet
	 Doot dao dan weer waat vloeibare gooj bótter euverhaer
	 Leg dan schuuns de mandarijnenpartjes op de sperjus. 

Laot ’t óg smake

Veur wae toch die witte bótter wilt make (d'n echte hobbykok) 
ónderstaond 't recep.

Waat hebbe weej nuuedig?:
-	 300 gr. gooj bótter
-	 goje blanken aek
-	 150 gr sjalotte

’t make van witte bótter:
-	 Gooj bótter oet d’n ieskas haole en op kamertemperatuur laote 	
	 kómme
-	 Sjalotte pelle en klein snieje
-	 Klein gesneje sjalotte in ’n penke doon, zörg det dit penke in 
	 ’n pan mit water gezatte kin waere (au bain marie). Det water 	
	 meug maximaal 60 graad Celsius zien.
-	 De gesneje sjalotte in det penke op klein veur mit 5 aetlaepels 	
	 blanken aek ónder aaf en toe reure gaar laote waere. Zoedet d’n 	
	 blanken aek gedeiltelik verdamp.
-	 De gesneje sjalotte d’r oet zeve. Pas op: ’t vóch waal beware 	
	 (opvange dus).
-	 De gooj bótter (neet op ’t veur) zaag reure.
-	 ’t Penke mit ’t opgevange vóch op de pan mit water zette 
	 (au bain marie). 
	 Attentie: water weer op 60 graad Celsius laote kómme.
-	 Ónder steeds kloppe de gooj bótter d’r beej doon.
-	 Dees bótter net zoeë lang kloppe wies des se ’n moeëje gladde 	
	 saus haes.

En dan haes se witte bótter.

Brón: Van aïoli tot souflé Rothschild, Cuisine Culinair Nederland 
1982.

Kruutswaord-puzel

Horizontaal	 							     
1. Lichaamsdeil; 5. Idder mins haet d'r heej maar ein van; 
8. Verpakkingsmiddel; 12. Mam en pap; 14. Scherp make; 
16. Vaege; 17. Stök bouwland; 19. Heejvan wuurt friet gemak; 
20. Saort vruch; 22. Ander waord veur auto; 24. Saort greunte; 
26. Saort fruit; 27. Dit kins se beej de Chinees aete; 
29. Heej struimp ós blood doorhaer; 30. Aafguns; 31. Klaor; 
33. Medein; 35. Maedjesnaam; 37. Smak lekker met kieës; 
39. Hollands waord veur kaever; 40. Taege de kier in; 42 Neet los; 
44. Heejop vind se dök 'n schótelslet; 45. Dit wuurt vuuel in 't veur-
jaor gegaete.

Vertictaal									       
1. Beroep; 2. Noorse jóngesnaam; 3. Plaats op de Veluwe; 4. Klei-
ne ker; 5. Breefaanhef; 6. Telwaord; 7. Boum; 8. Ander waord veur 
"dier"; 9. Europeaan; 10. Beersaort; 11. Stóf (veur kleier); 
13. Klein hert; 15. Saort gaas; 17. Moeëdemerk; 18. Gerdeneer; 
21. Advies; 23. Neet Kepot; 25. Die zuus se as se bäöks; 
28. Verscheie; 31. Saort pappegei; 32. Sprookjesfiguur; 34. Kleur; 
35. Veurzetsel; 36. Oppervlaktemaot; 37. Saort pot; 38. Tiedelike 
verstopping van 'n aor in de herses; 40. Vraogend veurnaamwaord; 
41. Sportartikel; 43. Bedrief det aopenbaar vervoer verzörg; 
44. Scheikundig symbool veur zilver.

‘t Brilke
Senne en Ans Theelen, Veldes (oet Platbook 7)Henk Geenen, Venloos
Mien bräörke haet ‘n brilke, dat steit um hieël erg kwant.
Haen liekt zoeë erg gelierd en ok nag ‘s charmant.
Weej hebbe ‘t hieël gezellig en make duk vuuël spas,
mar gisteraovend, toen zaot mien bräörke in zak en as.

Vurdat haen ging slaope, kraeg haen ‘t te kwaod.
Bäökend vraog haen mich um miene goje raod.
Jantje haej um gepest en haej ‘ne groeëte mónd,
Haen douwde um en zien brilke dat vlaog op de grónd!

‘t Vael in honderddoezend stukskes oeterein,
waodaor haen nouw niks mieër zuut en dat is neet fijn.
Ik zei, wat mak dae zich wies, daen snótblaag!
Daorum bin ik nar de meister toe gestap vandaag.

Jantje werd gestraft en mós naoblieve,
um 100 strafraegels te gaon schrieve.
Och, wat haet haen geknuurd;
haen haet zich d’r gans schael op getuurd.

Maar Jantje zal noejts mieër peste, det weit ik beslis,
want haen wet nouw zelf, waat schael kieke is!
En mien bräörke, dae kan weer good kieke,
want daen löpt nouw met ‘n fónkelniej brilke te prieke.

Moorschildering
Marij Bongers, Venloos
D’n achterkant van ‘t Venlose Theater de Maaspoort in de Paeper-
straot is neet langer ein grieze, betónne moor. Op 13 oktoeëber 
2021 begóste graffiti-artieste aan ein zoeëgenaamp street-art-
projek um die moor mier fleur en kleur te gaeve. 
En op 18 oktoeëber (jao al zoeë flot) waas ‘t zoeë wiet; ‘t moor-
kunswerk waas aaf! Neet allein aaf umdet ‘t klaor waas, maar (en 
det neet op de letste plaats) umdet ‘t rissultaat d’r meug zien.

Graffiti-arties Vincent Huibers is de bedinker van dit moeëje kuns-
werk, hae woel de verbinding tösse de Maaspoort en Grenswerk 
veur ‘t oug zichbaar make um op dees meneer ouk de jeug mier aan 
te spraeke en det is zier good gelök.

Geej zeet eine persoeën aafgebeeld dae mierdere gedaantes aan 
kin neme: muzikant, zenger, acteur en sporter. En ierlik waor, dit 
moor-kunswerk duit ech waal waat met ‘t straotbeeld van dit veur-
haer vreej grieze stökske Venlo. Haopelik ein artistieke óntwikkeling 
die zich doorzet in Groeët-Venlo.

Ald vrouwke – 3
José Vercoulen, Grevors
Nao en flinke wandeling kôm ik mien dörp weer binne. Op ut 
trotwaar steit enne man met en vrouw te praote, de vrouw is rônd 
de zestig en de man dudelijk alder. Ik ken ze allebei.
De vrouw spruk mich aan: ’Zeg, is dat niks vur dich, beej de KBO?’
‘Nae, dat is niks vur mich,’ wimpel ik eur aaf.
‘Hae heej,’ ze wies naor de man, ‘is leeje aan ut werve voor de KBO.’ 
‘Jao,’ reageert hae, ‘we organisere hiele leukde dinge vur de aldere.’
Ik schud miene kop: ‘ik doot zelf al hiele leuke dinge.’ Ik kiek um 
aan en voeg d’r aan toe: ‘en ik bin te jônk vur de KBO.’
‘De bis neet te jônk huuer! De meugs d’r al beej vanaf vieftig jaor. 
Iers waar dat viefenvieftig jaor, ma um mier leeje te kriege hebbe 
we die grens verliëgd.’
‘Nae, dao geit ut neet um,’ zeg ik, ‘ik bin d’r veerenzeventig, maar 
ik waer ni ald.’
De vrouw kiek mich efkes serieus aan… vrugt zich warschienluk aaf 
of ik wat ernstigs ônder de leeje heb…
Ze bekiek mien neutraal gezich. Dan schuut ze in de lach en rupt 
oét: ‘Dich bedoels dasse ni ald wuurs umdat se altied jônk bliefs!’
‘Persies!’ glimlach ik, ‘fijnen daag.’ Dan vervolg ik miene waeg…

Van kerkklokke die oet Roeëme 
kómme en Paoshaze (Paosknien)

Wae kin ’t zich nóg herinnere det op 1e Paosdaag ’s morges nao 
de kerk in d’n haof nao Paoseier gezóch kós waere?
De vraog is: “wie kwame die Paoseier dao?” 

Taegeswaordig wuurt gezag det de Paoshaas (of knien) die eier 
brink. Aevel wie ik nóg ’ne kleinen hens waas, waas d’r genne 
Paoshaas (of knien). Nae die eier woorte gebrach door de kerkklok-
ke die nao zaegening truuk kwame oet Roeëme. Op waeg nao de 
kerktore wao dees klokke thoes hoorte, struide die klokke dan de 
Paoseier (mitgebrach oet Roeëme) beej de minse in d’n haof.

Det is dan ’t verhaol waat in ’t Katholieke gedeilte van Nederland 
aan de kinder verteld woort um te verduutse waorum vanaaf Goje 
Vriedaag wies Paos-Zóndaag gen kerkklokke deje luje. En dao inens 
kwaam dae Paoshaas (of knien) um d’n hook kieke. Toen waare ’t 
neet de truuk oet Roeëme kómmende kerkklokke die de Paoseier 
brachte, nae, die woorte inens (al dan neet gekleurd of van 
sjoklaad) in d’n haof verdouwd door ’nen haas of knien mit ’n körfke 
op de rök.
 
Wae verzint det allemaol, eier gekleurd of neet ech of van sjoklaad 
verstruid door kerkklokke of verdouwd door Paoshaze of knien. 
Mich liek det ’t allemaol verzinsels zien die door de ieëwe haer 
gebroek woorte um al dan neet lastig oet te legge zake aan kinder 
te verduutse.

Zónder noow ’n deepgaonde historische verhandeling te doon euver 
dit verschiensel, tóch effe waat zake um aan te tippe. 
Ieëwe geleje woorte in ’t begin van ’t veurjaor al heidense feeste 

gevierd um de kóms van ’t 
veurjaor en de vruchbaar-
heid te viere. Eier en haze 
maar ouk knien zien bliek-
baar teikene van nie laeve 
en vruchbaarheid. 

’t Christelik geluif haet dees 
heidense gebroeke umermp 
um de wederopstanding (nie 
laeve) van Jesus Christus 

te viere. Det woort dan samegesmeed in d’n Joeëdsen broek van 
Paose. Noow nóg inkel ’nen oetleg verzinne waorum die eier dan in-
ens mit Paose in d’n haof ligge. Dao kwaam dan det verhaol van de 
kerklokke die nao zaegening truuk oet Roeëme kwame. Dit waas wie 
gezag in ós, toen streng Katholiek geluif, bedoeld um te verduut-
se waorum d’r gen klokke luujde op Goje Vriedaag en Stille (Paos) 
zaoterdaag.

’t Symbool van eier veur niej laeve is ouk oet te legge en euver de 
vruchbaarheid hoofde toendertied, wie gewuuenlik, niks verteld te 
waere. Anders is dit waat de Paoshaas (knien) aangeit, dae kwaam 
oet ’n heidens gebroek van veur de kerstening. Toen is geperbeerd 
um dao ’t christelik Paosverhaol aan te koppele.

Wie dan ouk, de christelike waereld viert Paose en de kinder rape 
dan (Paos) eier, mak neet oet of ’t gekleurde, echte of sjoklade zien. 
In de “wedstried” tösse Kerkklokke en Paoshaze kinne weej dink ik 
de Paoshaze waereldwied as winnaer neume.

Tot besloet, of die Paoseier noow gekleurd zien of van sjoklaad, ver-
struid waere door kerkklokke of verdouwd waere door ’n Paoshaas 
(knien) zal mich ’n zörg zien. Ik laot mich daen baer noow neet mier 
opbinde. Aevel ’t blief ’n kwant feesje veur de blage, wao de papa’s, 
mama’s, opa’s en oma’s eur lol aan hebbe.

Martinusbasiliek,
Venlo

Wiel Maassen, Venloos

3130



Van “Limburgse Jagers” 
wies “Joeksjagers”

’t Regiment “Limburgse Jagers” is ein landmach ónderdeil van de 
Nederlandse Krijgsmach en woord in de ierste waereldoorlog 
opgerich in Limburg.

Net zoeëas mierdere aafdeilinge van ’t Nederlandse leger kreeg ’t 
Regiment Limburgse Jagers ouk ‘ne muzikalen tak. Det woord ’t 
alum bekinde “Tamboer en Fanfarekorps Limburgse Jagers”. 
Iers standplaats Maastreech, danao Remund en later in Venlo.
Heej gove ze idder jaor op de Mert veur ós moeëj Stadhoes, ter 
gelaegeheid van Keuneginnedaag, ‘ne militairen taptoe.
Jaomer genóg woord dit korps in 1967 as gevolg van bezuniginge in 
’t leger opgedoek. Dit óndanks heftige proteste van de Limburgse 
bevolking.

Weg Limburgse Jagers in Venlo, weg taptoe op de Mert. Jaomer.
Begin jaore 80 veurige ieëw, bestónd de Venlose Fanfare, “de Foem-
Foem” 125 jaor, dus groeët fees en veur dit fees hadde de hiere Jack 
Schattorjé, Sjaak Bakker, Jack Kohlen en Puck Derckx iets bezón-
ders bedach. 63 Kwante muzikante oet 16 Venlose Joekskapelle 
woorte “ónder de waopene” gerope, ein militair klofje aangedaon 
en ónder leiding van de kapelmeister van de Limburgse Jagers, d’n 
hier H. Bouguenon, woord ’t Fanfare-fees in de tent op de Kop van 
de Weerd opgeluusterd met de nuuëdige joeks en meziek “á la” 
Limburgse Jagers. Ein zier good geslaag optraeje en de Joeksjagers 
ware gebaore, maar op ’t ind van d’n aovend mochte zeej ouk al 
weer direk op “groeët verlof” gaon. Ind van ‘t verhaol Joeksjagers.
Aevel: Dao waas de veurzitter van de Venlose Middestands-
vereiniging, d’n hier Frits Pasch, ’t neet gans mei ins. Hae ging 
euverlegge met de oprichters en ouk met de gemeinte, met as oet-
kóms det de Joeksjagers nog eine kier zoele optraeje op 
Keuneginnedaag op de Mert veur ’t Stadhoes, zoeëdet mier minse 
nog kóste genete van eure fantastische meziek, EINMAOLIG !

Maar beej dit einmaolig, dao bleef ’t neet beej. 
’t Woord daonao nog eine twieëde, derde, veerde en nog mier kier 
gedaon. Óndertösse, nao ein paar stille jaore as gevolg van de 
Corona Pandemie, wuurd dit jaor de Joeksjagers Taptoe, noow op 
Keuningsdaag, veur de viertigste kier gehalde op 27 april 2022. 
Um effe veur 20:00 oor prissentere de Joeksjagers eur Vaandel op 
de Mert aan ózzen “Börgervader” en de euverige genuujde.
En dan um klokslaag 20:00 oor, naodet de klokke van ózze 

Eine joeksige Joeksjager, Venloos

Martinusbasiliek opgehuurd hebbe met 8 oor te biemele, kómme de 
Tamboers en de Träöters van de Joeksjagers de Mert opmarchere, 
dit ónder de klanke van de alum bekinde Limburgse Jagers mars, 
gevolg door ’t zinge van eur liefleed met de teks:

Weit geej nog van welier, det weej in Venlo ens 
wat schoeëns hebbe bezaete,

Zeej zien d’r noow aevel neet mier, maar Venlo zal 
ze zeker neet vergaete

As ze trokke door de straote, waas 
de goje stumming drek dao,

Maar zeej meuste ós verlaote, en daorum 
doon weej eur noow nao.

“DE JOEKSJAGERS: EIN UNIEK GEZELSCHAP”.

Niesgierig gewaore en wilt geej euren Taptoe meimake, dan gaer op 
tied op de Mert veur ’t Stadhoes zien, op 27 april dit jaor.

Ter herinnering aan Marc Overes 
(1965-2021)
Bas Vissers, Venloos
Ik kós Marc al jaore en wis det Marc eine creatieve doezendpoeët 
waas. Van marketing via lay-out en van illustraties wies creatieve 
spreuke (Marc haet einen tied in thee gehandeld en einen thee dae 
hae verkoch zoel potentieverhuuegend werke en daen thee 
neumde hae: hoppa-thee). Ós ierste kinnismaking vónd plaats in 
‘zien’ Buimpke, de kroeg in Blierick op de Pepijnstraot. Wae wet 
waal 25 jaor truuk.
As se dan dinks: de zals waal de hendjes vol hebbe met dien zaak, 
dan kwaam se bedraoge oet. In d’n tössetied handelde hae in ein 
um d’n hook gelaege winkelke ouk nog in kleier en nao verloup van 
tied äöpende hae ouk nog op de ierste verdeping ein aetzaak. En as 
d’r dan ein moment waas, det hae zich vervaelde, dan volgde Marc 
‘n studie of ‘ne cursus.

Marc had letterlik en figuurlik ein te groeët hert: hae deej neet allein 
vuuel zelf, maar leet ouk andere noeëts in d’n ozel staon. As se Marc 
iets vroogs, dan kwame d’r antwaorde. Neet ein, maar smeis waal 
dreej of veer, met vaerder oetgewerkde consepte beej iddere 
meugelikheid.
Helaas hebbe de zakelike activiteite ‘m gen windeier gelag. ’t 
Buimpke is oeëts ens op de fles gegaon, maar stilzitte waas d’r nao 
neet beej. Marc reej met ziene food-truck de merte aaf. En bleef 
bezig. Zien letste zakelike avontuur waas ‘Beej Hubaer’ op de Baol-
dersestraot in Blierick, veurhaer ouk waal bekind as ‘Kefeej Herman 
Holtackers’. Aete det waas ein waore oetdaging: de kreegs dök zoe-
ëvuuel op d’n telder, des se, as se ’t mei nao hoes nooms, ouk dao 
nog ens hendig twieë daag daovan kós aete…

Ós pajer kruusde zich weer nao eine gas jaor en weej hebbe same 
waat projekte gedreid: zoeë haet hae de lay-out (en nog vuuel mier) 
veur mien bukske ”Veur óg oetgelag” gemak. Nao aanleiding daovan 
heb ik ‘m gestrik veur ein paar Veldeke-activiteite. Zoeë haet Marc 
eine gas jaor veur de Kroedwis de lay-out verzörg. Daobeej zörgde 
hae veur de foto’s, d’n euverloup van pagina nao pagina, de lay-out, 
experimenteerde hae met twieë kolomme per pagina. 
Kortum: hiel vuuel ambitie veur “maar” ein klein blaedje.
Wie ik heejbaove al schreef: Marc had ein te groeët hert. Det is ‘m 
oetintelik ouk fataal gewaore. Helaas had eine ietwat óngezónde 
laevesstiel zien spore achtergelaote in zien lief. Op ’t lets kós det te 
groeëte hert ’t neet mier aan en is hae, nao eine gas maond in ’t 

gashoes van Utrech en Venlo te hebbe bivakkeerd, thoes gestorve.
Marc waas eine geleefde man: ierlik, oprech, rech door zieë. Det 
zoge weej net nao zien sterve waal op de diverse sociale media. 
Ouk veur Veldeke haet hae, zoeë wie al gezag, ’t ein en ander 
gedaon, en dao zien weej ‘m dankbaar veur.

Ik wil gaer dit in memoriam aafsloete met ziene liefspreuk, dae good 
luuet zeen des se aaf en toe neet mós vergaete te relativere en ’t 
laeve neet al te serieus mós neme: ”Aliquando et Insanire Iucundum 
est’’,  ” ’t laeve is prettiger as se (smeis) ein bietje gestoord bis”, 
(dit is euveriges zien eige vertaling die hae aan deze regel van de 
Romeinse filosoof Seneca had gegaeve). 
 
Marc, names Veldeke Venlo: bedank veur alles! 
Weej winse Marjo, Rianne en Tim en Michiel hiel vuuel sterkte met 
't haergaon van Marc.

Kikkerman
Hub Moens

Vastelaovend 

Venlo

Mien Meelkop, Venloos

Jan Maas, Venloos

De Vastelaovend dae is neet
veur eder weggelag,

"me haet 't of me haet 't neet"
zoeë wuurt waal ens gezag,

me kan mit Vastelaovend gerös
zoeë gek doon as me wilt,

as me maar zörg, det me altied
de juuste maot aanhilt.

Det me altied beej alles waat
me die daag duit of zaet,

det zoeë duit, det me later dao
ouk genne spiet van haet!
Dan is de Vastelaovend ein
plezeer veur iddere mins,

't is dan pas good, wannier me zich
det idder jaor truuk wins!!!

Venlo stad aan de Majjem
stad met lef, dörf 
en ram vol branie

Venlo … broesend hert
dich kaoks van mood

steis veur lol en plezeer

de hebs mich vuuel gegaeve
beej dich waas ik gelökkig  

’n kwante stad um in te laeve

beej dich stónd mien weeg
zoog d’r mien ierste leech

lierde beej dich miene leefste kinne 

hald van dien straote en dien gatse
dich tummers aan de waeg

wae aan dich kump
krieg d'r eine gevaeg

as ik weer ens doeën beej dich bin
kump alles weer nao baove
 zal dich noeëts vergaete

det zal ik dich belaove
 

as Jocus zienen Haan kreit
bin ik gaer beej dich en

werm mich gaer.

Website van Veldeke Krink Venlo 
in 'n niej jeske
Gerard van Gestel, Venloos
Rónd 't moment van verschiene van deze Kroedwis zal de jaorverga-
dering van de jubilerende dialekvereiniging waere gehalde. 
Teminste, det is op 't tiedstip van schrieve van dit stökske de bedoe-
ling. Haopelik wuurt d'r dit kier genne Corona in 't aete gegoeëjd en 
kinne we op 'n normale meneer beejeinkómme. Op die vergadering 
wuurt de verniejde website geprissenteerd die op daezelfden daag 
de lóch in geit.

 

De link nao de website verandert in veldekevenlo.nl terwiel degene 
die nog op de alde site inlogge waere doorgesteurt nao de verniejde 
site. Mit de aanpassing van de naam wuurt 't mekkeliker um die site 
te vinde.
De verniejing is nuuedig umdet d'r mier as in 't verleje gebroek 
gemak wuurt van 't bekieke van websites op telefoon en tablet. De 
alde site lieënt zich dao neet good veur. Ouk zien in de loup van de 
jaore de technische meugelikhede verbaeterd. Taeves waere 'ne gas 
zake mekkeliker gemak zoeëas 't aanmelde veur de nietsbreef, veur 
de cursus Venloos, as lid/donneteur of veur de slumste Venlonaer.
Vanaaf noow kin en meug idderein zich aanmelde veur de niets-
breef. Mit inachneming van de geldende privacyregels waere de 
persoeënsgegaeves geautomatiseerd verwerk in de administratie.
Mit dees verniejde website haope we minse nog mier as noow te 
interessere veur 't gebroek en instandhalde van 't dialek in waord en 
geschrif. Daomei wuurt rech gedaon aan 't doel van de vereiniging: 
laeventig halde van de volkscultuur en alle plaatselike dialekte. 
D'n digitale snelwaeg mak daovan 'n belangriek ónderdeil oet.
Bezeuk de site ens en laot veural weite waat geej d'r van vind. 
En laot ouk de (klein)kinder heejmei kinnismake.
Gaef um óg modertaal, gaef um Veldeke.

Veur óg oetgelag
Bas Vissers, Venloos
Waord: Gats (ein) zelfstandig naamwoord. Beteikend: Steeg(je).

Dit waord kump via de Germaanse taal in ós dialek binne gewandeld 
en waal via ’t wäördje “gat”. In ’t Middelnederlands beteikende det 
äöpening, net zoeë as noow in ’t modern Nederlands.

In ’t Duits is ’t zelfstandig naamwoord “Gasse” in de beteikenis van 
sträötje nog altied in gebroek. (Beej verkiersinformatie huur se dan 
ouk dök “bilden Sie eine Rettungsgasse”).

In Scandinavische tale kump det woord ouk veur: Noors: Gatan, 
Deens: Gada, Zweeds: Gata, de beteikenis heej is aevel waal straot. 
’t Ingelse woord “gate” (poort/äöpening) is heej ouk aan verwant.

In 2000 zónge Wiel Vestjens en Gé Deenen euver Josefien en wónne 
dao mei ’t LVK. Dees Josefien had ouk ’n aafspraok in ‘ne Gats.

“Kumpste waal kumpste neet, kwaam ik det 
maar aan de weet,

Aoh Josefien
Want de hads mich gezag “in de gats um half ach”

Aoh Josefien
Zónder dich, det rök ik neet, det wil ik neet, 

det lök mich neet.
Zónder dich wil ik neet zien.

Aoh Josefien “

Bron: Veur óg oetgelag……. 100 wäörd, Bas Vissers

Oplossing spreuke en gedichte 
in Venlo :
1.	 Beej ‘t station in Venlo
2.	 Op de trap nao de perrons in ‘t station in Venlo
3.	 Sint Jorisstraot
4.	 Bastion (beej de Römertore)

Zjwumles

Penteikeninge van Ald Venlo

Mariet van Knippenberg, Kessels (oet Platbook 5)

Van de redactie
De redactie haet hiele moeëje teikeninge gekrege van d’n euverleje 
hier A. Flos. Hae werkde as sorteerder beej de pos en as d’r niks te 
sortere veel en in ziene vrejen tied makde hae schitterende pen-
teikeninge van gebouwe, straote en paorte oet Ald Venlo.
In de kómmende oetgaves van de Kroedwis wille weej die opneme, 
zoeëdet ouk geej heejvan kint genete. Deze kier twieë stadspaorte 
van Venlo. De veer stadspoorte zien heejbaove met blauwe bölkes 
aangegaeve.

De Geldersepoort woort ouk waal de Helpoort 
geneump. Achter de poort leep ein baek die 
de naam Helbaek had. Noow anno 2022 is 
d’r nog altied ein straot met dae naam (de 
Helbaek).
De moor aan de rechse kant waas van ’t 
pliesiebureau De Schief. Daoveur waas ’t ein 
munitie-opslaagplaats. In 1936 is det gebouw 
aafgebraoke en woort dao eine greunte- en 

De Remundsepoort (Tegelsepoort) waas de 
poort die de waeg nao Remund vreej goof. 
Heej zeen weej nog det ’t maar einen 
doorgank waas. Later haet me d’r nog einen 
twieëden doorgank beej gemak. Wies nao de 
twieëde waereldoorlog waas die poort nog in 
gebroek, maar door ’t sterk opkómmende 
verkier is ouk die poort aafgebraoke en is d’r 
‘n groeët viaduuk en rotonde gekómme. 
‘t Waas waarschienlik de ierste rotonde in 
Venlo. De Duitsers hadde al langer rotondes, maar de veurrangs-
regels veur rotondes ware neet wie in ós land. Det haet veur minnig 
misverstand en blutse in auto's gezörg. 

fruitwinkel gebouwd dae in 1938 geäöpend woort. De Geldersepoort 
loog wao noow ’t Gaasplein leet. De korte breie straot tösse Lom-
straot en Gaasplein hit noow nog de Geldersepoort.

Ich lierde zjwumme
in dien kabbelende golve
in dae zomer lang geleje

papa deej mich veur
met erm en bein

en ich keek ouch hoe angere ‘t deje
de buuet kwame veurbiej
eure motor tjoeke tjoek

den móste wae oet ‘t water
de zon brandje
op ‘t kaoreveld

wae huurde endje gesjnater
nao korte tied
óngeleufelik

zjwom ich zomaar
róndj

in ‘t deper gedeilte
zónger angs veur dien water

mien veut veulde genne gróndj
as ich dich noe zeen
met dien gries water

en de zon sjittert op diene golvesjlaag
dink ik altied weer aan vreuger toen ich lierde zjwumme

op dae werme zomerdaag

Beste leje en dónneteurs,

Dialekvereiniging Veldeke Venlo besteit noow 75 jaor. De krink is op 
20 jannewari 1947 opgerich en is de aldste nog actieve krink van 
Veldeke Limburg.

Ózze krink telt wies op vandaag 285 leje/dónneteurs en is dus nog 
altied 'ne bleujende en actieve krink. Ózze moeëje Kroedwis besteit 
in 2022 ouk al 40 jaor. Aangezeen det de krink 75 jaor en de 
Kroedwis 40 jaor bestaon, bringe weej deze diekere Kroedwis oet.

Aafgeloupe 2 jaor hebbe weej door corona jaomer genóg weinig 
kinne en meuge organisere. Gelökkig is det noow waal weer 
meugelik en kinne weej ós activiteite weer gaon oetveure.
Weej hebbe ouk al twieë jaor gen jaorvergadering kinne halde en 
kinne det in ós jubileumjaor gelökkig weer gaon oppakke. Weej wille 
dan geliek waat extra’s doon veur ós leje en dónneteurs. Waat det 
is, huurt geej zoeë rap meugelik.
Beej de cursus laeze en schrieve steit nog gennen datum. Deze zal 
later bekind gemak waere en dit zal ouk weer ‘ne fysieke cursus 
waere. 

Jaorvergadering Veldeke Venlo		  1 mei

Wandeling Stalberg		  4 september

Oeuvrepries NvLL		  17 september

Cursus laeze en schrieve		  oktober/november

Vreejwilligersdaag		  2 oktober

Fietstoch		  9 oktober

Slumste Venlonaer		  30 oktober
 
Names ’t bestuur wil ik dan ouk alle leje en dónneteurs bedanke det 
geej ós 'n werm hert toedruueg en ós blief steune, zoeëdet weej 
ouk in de toekóms veur óg activiteite kinne blieve organisere.
 
Mit ’ne vrintelike groet en same op nao ‘t 100 jäörig bestaon van 
ózze krink.

Henk Buskes, veurzitter

Kóm ens veur
Henk Buskes (veurzitter), Venloos Dees oetgaaf is nummer 1 van de 41e jaorgank. De Kroedwis wuurt 

bezörg beej alle leje en begunstigers van Veldeke Venlo.

Redactie Kroedwis
Indredactie:  				   Henk Geenen
Redactieleje: 				   Hein Baur, Marij Bongers, 
					     Piet Steunenberg, Wiel Maassen	
					   
Te bereike
Redactieadres: 			   Egtenrayerhof 27
					     5928 RW Blierick
					     T 06 309 379 83			 
					     E kroedwisredaktie@gmail.com

Teikening Jónkvrouwe Veldeke: 	 Piet Camps
Aquarel Kroedwis: 			   Gon Doesborg
Opmaak Kroedwis: 			   Wil Coopmans
D'n drökker:  				   Knoops

Sikkertariaat 
E veldeke.venlo@gmail.com	 	 I www.veldeke-krink-venlo.nl

Veldeke
De vereiniging Veldeke Limburg is in 1926 opgerich. Doelstelling is
um de Limburgse Volkscultuur laeventig te halde. Dialekvereiniging
Veldeke Venlo is ein van de 10 kringe van Veldeke Limburg.

Aangeleverde kopij in ’t Venloos wuurt geredigeerd op basis van de 
’Spelling 2003 veur de Limburgse dialekte’. Aangeleverde kopij in 
neet-Venloos dialek wuurt neet geredigeerd maar ónverkort 
opgenaome.
De redactie behelt zich ’t rech veur um aangeleverde kopij te 
verandere, in te korte en/of al dan neet te plaatse. In veurkómmend 
geval zal met de schriever kóntak waere opgenaome.

Dialekvereiniging Veldeke Venlo besteit oet de plaatse
Árce, Baolder, Belvend, Blierick, Bookend, Bree, Grevors, Helje, 
Holt-Blierick, Kessel, Lómm, Tegele, Velde, Venlo en Zaerum 
(geschreve in eur eige dialek).
Weej hebbe de ANBI- erkinning (Algemeen Nut Beogende Instelling) 
Bankraekeningnummer  NL04INGB0004298115  

Gelieerde organisatie : Stichting Henric van Veldeke

Colofon

